
Дадзены артыкул прысвечаны вынікам археалагічных даследаванняў, якія былі праведзены аўтарамі ў 2020 г. на 

захад ад г.п. Лагішын Пінскага раёна Брэсцкай вобласці. Прадстаўлена гісторыя археалагічнага вывучэння ваколіц 
пасёлка, аналіз сабраных матэрыялаў, іх культурна-храналагічная інтэпрэтацыя. 

This article is devoted to the results of archaeological research, which were carried out by the authors in 2020 west of 
the settlement Lahišyn in the Pinsk district Brest region. Presented history of the archaeological study of neighborhood of the 
settlement, analysis of the collected materials and their cultural and chronological interpretation. 

Уводзіны. У 2020 г. аўтарамі артыкула былі праведзены археалагічныя даследаванні ў заходняй 

частцы г.п. Лагішын Пінскага раёна Брэсцкай вобласці з мэтай агляду вядомых помнікаў археалогіі і пошуку 
новых аб’ектаў. Падчас прац быў зафіксаваны сучасны стан месцазнаходжання Лагішын 1 і ўпершыню 
агледжаны два пункты: Лагішын 3, Лагішын 4. 

Мэтай дадзенага артыкула з’яўляецца ўвядзенне ў навуковы зварот калекцыі матэрыялаў, 
атрыманай падчас разведак у заходняй частцы Лагішына ў 2020 г. 

Гісторыя даследаванняў. Першыя вядомыя на дадзены момант зборы археалагічных матэрыялаў у 
ваколіцах Лагішына ажыццявілі ў 1927 г. польскія навукоўцы Ірэна і Людвіг Савіцкія [5, s. 130]. 
Даследчыкаў цікавіла крамянёвая сыравіна, якая маецца тут у значнай колькасці. Савіцкія абследавалі 
тэрыторыю на захад ад Лагішына, у тым ліку там, дзе праходзіць дарога да вуліцы Касцёльная (сучасная 
Тамілава). Імі былі выяўлены матэрыялы позняга і фінальнага палеаліту, неаліту, бронзавага веку, якія зараз 
захоўваюцца ў фондах Дзяржаўнага археалагічнага музея ў Варшаве [4, s. 31-33, rys. 25-26]. 

У фондах Музея Беларускага Палесся (г. Пінск) знаходзіцца калекцыя з 18 крамянёвых артэфактаў, 
якія, паводле звестак у кнізе паступленняў, былі знойдзены 27 жніўня 1938 г. на дарозе Лагішын-Шпаноўка. 
Не выключна, што дадзеныя матэрыялы сабраныя групай даследчыкаў (Дз. Георгіеўскі, Ю. Абухоўскі, 
В. Ягадзянка, С. Костка), якія ў 1930-х гг. праводзілі археалагічныя разведкі на тэрыторыі былога Пінскага 
павета. 

У 1963 г. таксама на дарозе з Лагішына ў Шпаноўку беларускі археолаг У.Ф. Ісаенка знайшоў 
“нуклеусы аднапляцовачны і двухпляцовачны, адшчэпы, пласцінкі, скрэблападобную прыладу” [2, с. 26]. 

У 1980 г. беларускімі даследчыцамі Л.У. Дучыц і А.У. Ільюцік падчас агляду пясчаных кар’ераў, 
размешчаных у паўночна-заходняй частцы Лагішына, на перакрыжаванні вуліц Пралетарская і Акцябрская, 
быў выяўлены шэраг крамянёвых артэфактаў [1, с. 101, рис. 76]. 

У 1991 г. У.Ф. Ісаенка абследаваў тэрыторыю на паўднёвы захад ад электрападстанцыі – мяркуемае 
месца збору матэрыялаў Ірэнай і Людвігам Савіцкімі (Мал. 1). Даследчык зафіксаваў, што гэтая тэрыторыя 
мела моцнае антрапагеннае ўздзеянне (пясчаныя кар’еры, свалка смецця). У выніку праведзеных прац 
У.Ф. Ісаенкам была атрымана значная калекцыя крамянёвых артэфактаў. Пры гэтым ён адзначаў вялікую 
колькасць нуклеусаў і нешматлікасць прадуктаў дэбітажу [3, с.11-13, рис. 3]. 

Згодна з парадкавай нумарацыяй абследаваных пунктаў, прадстаўленай У.Ф. Ісаенкай, Лагішын 1 – 
стаянка, якая размяшчаецца праз 0,5 км на паўднёвы захад ад населенага пункта, на пясчаным узвышшы 
каля падножжа марэннага пагорка (ці каля тальвега лагчыны, якая стала далінай ручая, які цячэ на ўсход). 
Пясчанае ўзвышша мае вышыню 2-5 м і цягнецца на 80-100 м, пашкоджана кар’ерамі, з заходняга боку праз 
яго праходзіць лінія электраперадач. 

Паселішча Лагішын 2 размешчана праз 0,5-0,7 км на паўднёвы захад ад пасёлка, на невялікім 
пясчаным узвышшы ў нізіне (лагчыне) (Мал. 2). Яго працягласць складае 140 м, паверхня (вышынёй да 2 м) 
моцна пашкоджаная кар’ерамі. Помнік з захаду абмежаваны лініяй электраперадач і грунтовай дарогай, з 
поўдня таксама праходзіць дарога. У.Ф. Ісаенкай сабраны крамянёвыя артэфакты і фрагмент ляпной 
пасудзіны эпохі неаліту. 

Акрамя азначаных помнікаў, У.Ф. Ісаенка правёў збор археалагічных матэрыялаў і ў іншых месцах, 
аднак не прысвоіў ім нумары. У сувязі з гэтым, па выніках прац, праведзеных аўтарамі ў 2020 г., была 
працягнута нумарацыя з 1991 г.  

Асноўная частка. Помнік Лагішын 1 знаходзіцца праз 0,4 км на захад ад будынка № 76, к. 1 па 
вуліцы Інтэрнацыянальная, на пясчаным узвышшы, размешчаным на правым беразе каналізаванай ручаіны 
(Мал. 2). Плошча помніка складае 80 х 80 м, пашкоджана кар’ерамі і лініяй электраперадач. Атрыманая 
калекцыя складаецца з нуклеусаў аднапляцовачнага і шматпляцовачнага ад пласцін і адшчэпаў; адшчэпа; 
адшчэпа рэтушаванага, падскарыністага; нарыхтоўкі рубячай прылады. Люстраж зафіксаваны ў аднаго 
артэфакта. 

Помнік Лагішын 3 размешчаны праз 0,25 км на захад ад будынка № 10 па вуліцы Маладзёжная, на 
марэнным узвышшы, на левым беразе каналізаванай ручаіны (Мал. 2). Плошча 440 х 100 м. Паверхня 
разворваецца.  

Калекцыя з помніка складаецца з жаўлакоў і фрагментаў жаўлакоў апрацаваных, нуклеусаў, 
дэбітажу, фармальных прыладаў і адыходаў вытворчасці. Усе артэфакты выраблены з крэменю светла-
шэрага, шэрага колеру, часам з цёмнымі палосамі. Навобмацак сыравіна гладкая, празрыстая на прасвет. 
Паціна малочна-блакітнага і памеранчовага колераў прысутнічае ў шасці экзэмпляраў. Люстраж і сляды 
акатанасці фіксуюцца ў дзевяці прадметаў. 

Сыравіна. Фрагменты жаўлакоў крамянёвых са слядамі апрацоўкі – 3 адзінкі. У калекцыі 
фіксуюцца фрагменты крамянёвых жаўлакоў апрацаваных са слядамі жаўлачнай скарынкі. 

Нуклеусы – 3 адзінкі. У калекцыі прысутнічаюць аднапляцовачныя (2 адз.) і двухпляцовачны (1 адз.) 
экзэмпляры. З двухпляцовачнага (мал. 3: 2) і аднаго аднапляцовачнага нуклеусаў сколвалі пласціны і 
адшчэпы, яшчэ адзін – ад пласцін. Рэдукаванне прысутнічае ва ўсіх экзэмпляраў. Фронт сколвання 
скруглены ў двухпляцовачнага нуклеуса. Вуглы сколвання 84-89 градусаў. 

Рэшткавыя фрагменты нуклеусаў – 4 адзінкі. Два артэфакты, верагодна, паходзяць ад нуклеусаў з 
пласкасным сколваннем (мал. 3: 1). 

Дэбітаж. Пласціны і фрагменты пласцін – 1 адзінка. У калекцыі прысутнічае апраксімальная 
пласціна падскарыністая. 

Адшчэпы і фрагменты адшчэпаў – 2 адзінкі. На адным прысутнічаюць сляды жаўлачнай скарынкі.  
 



  156 
 

 
Малюнак 1. Карта помнікаў у ваколіцах г.п. Лагішын Пінскага раёна паводле У.Ф. Ісаенкі [3, рис. 3]. 

Апрацавана А.Ф. Касюк 
 

 
Малюнак 2. Карта помнікаў (у тым ліку, абследаваных у 2020 г.) у заходняй частцы г.п.Лагішын Пінскага раёна. 

Выканана А.Ф. Касюк на аснове Google Maps 
 
Фармальныя прылады. Фрагменты крамянёвых жаўлакоў рэтушаваных – 7 адзінак. У калекцыі 

фіксуюцца фрагменты крамянёвых жаўлакоў з паўстромкай нерэгулярнай і рэгулярнай рэтушшу са слядамі 
жаўлачнай скарынкі. 

Пласціны і фрагменты аналагічных сколаў рэтушаваныя – 1 адзінка. Да дадзенай катэгорыі 
аднесена падскарыністая пласціна з паўстромкай нерэгулярнай рэтушшу на дарсальнай паверхні. 

Масіўныя адшчэпы і фрагменты аналагічных сколаў рэтушаваныя – 2 адзінкі. Да дадзенай 
катэгорыі аднесены артэфакты, даўжыня якіх больш за 10 см. На дарсальнай паверхні прысутнічае 
жаўлачная скарынка. Рэтуш паўстромкая, нерэгулярная. 

Адшчэпы і фрагменты аналагічных сколаў рэтушаваныя – 16 адзінак. Дзевяць экзэмпляраў 
падскарыністыя. Рэтуш паўстромкая і стромкая, у большасці выпадкаў размешчана на дарсальнай паверхні. 
У адным выпадку таксама прысутнічаюць сучасныя сколы. 

Пракруткі – 2 адзінкі. Катэгорыя прадстаўлена экзэмплярамі, выкананымі на фрагменце жаўлака са 
слядамі апрацоўкі (мал. 3: 5) і фрагменце адшчэпа. Джала вылучаны паўстромкай рэтушшу на вентральнай і 
дарсальнай паверхнях. На адным прадмеце прысутнічаюць сучасныя сколы. 

Скрабок – 1 адзінка. У калекцыі прысутнічае скрабок канцавы, выкананы на фрагменце адшчэпа 
падскарыністага. Працоўная частка сфармаваная з дапамогай стромкай рэтушы на дарсальнай паверхні 
(мал.3: 4). 

Нарыхтоўкі рубячых прыладаў – 2 адзінкі. Дадзеная катэгорыя прадстаўлена фрагментам 
крамянёвага жаўлака і адшчэпам з двухбаковай апрацоўкай. Адзін з іх, верагодна, з’яўляецца нарыхтоўкай 
наканечніка дзіды. 

Адыходы вытворчасці прадстаўлены трыма абломкамі крамянёвымі. 
Помнік Лагішын 4 размешчаны праз 0,6 км на захад ад будынка № 10 па вуліцы Маладзёжная, на 

марэнным узвышшы, на правым беразе каналізаванай ручаіны, насупраць помніка Лагішын 3 (Мал. 2). 
Плошча 500 х 100 м. Паверхня разворваецца.  

Сабраная калекцыя прадстаўлена жаўлакамі са слядамі апрацоўкі, нуклеусамі, тэхналагічнымі 
сколамі, дэбітажам, фармальнымі прыладамі і адыходамі вытворчасці. Усе артэфакты выраблены з крэменю 
светла-шэрага, шэрага колеру, часам з цёмнымі палосамі. Навобмацак сыравіна гладкая, празрыстая на 
прасвет. Паціна малочна-блакітнага і памеранчовага колераў прысутнічае ў чатырох экзэмпляраў. Люстраж і 
сляды акатанасці фіксуюцца ў двух прадметаў. Акрамя таго, тры артэфакты маюць сляды тэрмічнага 
ўздзеяння. 

Сыравіна. Фрагменты жаўлакоў крамянёвых са слядамі апрацоўкі – 7 адзінак. У калекцыі 
фіксуюцца фрагменты крамянёвых жаўлакоў, апрацаваных, са слядамі жаўлачнай скарынкі. 

Нуклеусы – 4 адзінкі. У калекцыі прысутнічаюць аднапляцовачныя (2 адз.), двухпляцовачны (1 адз.) 
і шматпляцовачны (1 адз.) экзэмпляры. Усе яны, акрамя шматпляцовачнага (ён – ад адшчэпаў) паходзяць ад 
пласцін і адшчэпаў. Рэдукаванне прысутнічае ва ўсіх экзэмпляраў. Фронт сколвання скруглены ў 
двухпляцовачнага нуклеуса (мал. 3: 3). Вуглы сколвання 84-89 градусаў. 

Тэхналагічныя сколы. Рабрыстая пласціна – 1 адзінка. Рабрыстая пласціна, двухбаковая, 
трохкутная ў сячэнні. Утварылася ў выніку тэрмічнага ўздзеяння. 

Дэбітаж. Адшчэпы і фрагменты адшчэпаў – 5 адзінак. У калекцыі прысутнічаюць скарыністы і 
тры падскарыністыя экзэмпляры. Па вуглу сколвання, адзін з адшчэпаў можа быць аднесены да скола 
патанчэння плоскасці. 

Фармальныя прылады. Фрагмент крамянёвага жаўлака рэтушаванага – 1 адзінка. У калекцыі 
фіксуецца фрагмент крамянёвага жаўлака з паўстромкай нерэгулярнай рэтушшу са слядамі жаўлачнай 
скарынкі. 

Масіўныя адшчэпы і фрагменты аналагічных сколаў рэтушаваныя – 2 адзінкі. Да дадзенай 
катэгорыі аднесены артэфакты, даўжыня якіх большая за 10 см. На дарсальнай паверхні прысутнічае 
жаўлачная скарынка. Рэтуш паўстромкая нерэгулярная і рэгулярная, размешчаная на дарсальнай і 
вентральнай паверхнях. 

Адшчэпы і фрагменты аналагічных сколаў рэтушаваныя – 8 адзінак. Дадзеная катэгорыя 
прадстаўлена двума скарыністымі і чатырма падскарыністымі экзэмплярамі. Рэтуш паўстромкая 
нерэгулярная і рэгулярная, размешчаная на дарсальнай і вентральнай паверхнях. 

Нарыхтоўкі рубячых прыладаў – 4 адзінкі. Дадзеная катэгорыя прадстаўлена фрагментам 
крамянёвага жаўлака і адшчэпам з двухбаковай апрацоўкай. 

Адыходы вытворчасці прадстаўлены трыма абломкамі крамянёвымі, на двух з якіх прысутнічае 
паўстромкая рэтуш. 

Культурна-храналагічная інтэрпрэтацыя. Тэхніка-марфалагічны аналіз матэрыялаў дазваляе 
вылучыць у калекцыі некалькі храналагічных комплексаў. 

Зыходзячы з тэхналогіі апрацоўкі і стану захаванасці прадметаў (паціна, люстраж), з эпохай 
сярэдняга (?) палеаліту можна звязваць два рэшткавыя фрагменты нуклеусаў з пласкасным сколваннем, 
знойдзеныя на помніку Лагішын 3. Скрабло, характэрнае для дадзенага перыяду, было знойдзена падчас 
разведкі ў 1991 г. У. Ф. Ісаенкай на помніку Лагішын 1 (?) [3, с. 11-13; 6]. Не выключна, што шэраг 
адшчэпаў, пакрытых пацінай і з наяўнасцю люстража, звязаныя з сярэднім палеалітам. 

Таксама на помніку Лагішын 3 зафіксаваны нуклеус двухпляцовачны монафрантальны ад пласцін і 
адшчэпаў, з наяўнасцю люстража і пакрыты пацінай памеранчовага колеру. Па сваіх характарыстыках ён 
блізкі да позняга / фінальнага палеаліту. Падобны нуклеус таксама прысутнічае ў зборах з помніка Лагішын 
4. Матэрыялы дадзеных перыядаў у гэтай мясцовасці фіксаваліся даследчыкамі і раней. Частка з іх 
захоўваецца ў Дзяржаўным археалагічным музеі ў Варшаве [4, s. 31-33, rys. 25-26]. 

Наступны комплекс звязваецца намі з перыядам позняга мезаліту – ранняга неаліту, прадстаўлены 
нуклеусамі аднапляцовачнымі ад пласцін (Лагішын 1, 3). 

Найбольш прадстаўнічым па колькасных паказчыках у калекцыі з’яўляецца комплекс перыяду 
неаліту-бронзавага веку, куды намі аднесены нуклеус шматпляцовачны ад пласцін, нарыхтоўка рубячай 
прылады (Лагішын 1); абломак крамянёвы рэтушаваны (Лагішын 3); фрагмент жаўлака са слядамі 
апрацоўкі, нуклеус аднапляцовачны ад пласцін і адшчэпаў, адшчэпы (сколы патанчэння плоскасці), 
нарыхтоўка рубячай прылады са слядамі біфасіяльнай апрацоўкі (Лагішын 4). 

Астатнія матэрыялы датуюцца шырока – каменным-бронзавым вякамі. 
На жаль, праз адсутнасць выразных формаў крамянёвага інвентару ў калекцыі, вызначыць 

культурную прыналежнасць артэфактаў на дадзены момант мы не можам. 

 
Малюнак 3. Артэфакты, атрыманыя падчас даследаванняў у заходняй частцы г.п. Лагішын Пінскага раёна. 

Малюнкі А.Дз. Гаршкова 
 
Высновы. Такім чынам, на падставе аналізу калекцыі крамянёвага інвентару, атрыманай падчас 

археалагічнай разведкі ў заходняй частцы г.п. Лагішын, можна зрабіць наступныя высновы: 
– на падставе тэхніка-марфалагічнага аналізу і стану захаванасці матэрыялаў, у калекцыі намі 

выдзяляюцца чатыры храналагічныя комплексы; 
– найбольшай колькасцю артэфактаў прадстаўлены храналагічны комплекс неаліту-бронзавага веку, 

што гаворыць аб інтэнсіўным выкарыстанні дадзенай мясцовасці ў гэты перыяд; 
– апошні факт верагодна звязаны з наяўнасцю вялікай колькасці крамянёвай сыравіны, з якой 

вырабляліся прылады, характэрныя для эпохі неаліту і бронзавага часу (перш за ўсё – рубячыя прылады). 

 Міфалогія як частка і з’ява духоўнай матэрыяльнай і духоўнай культуры беларусаў і скандынаваў. 

У беларускай і скандынаўскай міфалогіі раскрываюцца, падзеі і гісторыя, якія адбываліся з ІХ ст., калі ў 
беларускага і скандынаўскіх народаў была старажытная вера – язычніцтва. Шматбожжа і пантэон 
язычніцкіх багоў як частка духоўнай культуры беларусаў і скандынаваў. 

Калі вікінгі ў ІХ ст. дайшлі на сваіх дракарах да славян, таксама і на тэрыторыю Беларусі, яны 
пакінулі пасля сябе спадчыну і гістарычную памяць. Напрыклад, у ва многіх гарадах і вёсках Беларусі былі 
праведзеныя археалагічныя раскопкі, дзякуючы якім былі знойдзеныя пакінутыя пасля вікінгаў іх зброя, 
прадметы, адзенні. Такім чынам, вікінгі пакінулі сляды ўласнай матэрыяльнай культуры ў беларусаў. 
Нягледзячы на тое, што паміж славянскімі княствамі адбываліся ваенныя канфлікты, у якіх удзельнічалі 
скандынаўскія вікінгі, частка якіх змагалася на баку наўгародскага і будучага кіеўскага князя Ўладзіміра і 
супраць Полацка, дзякуючы полацкаму князю Рагвалоду і яго дачцэ Рагнедзе, якія мелі скандынаўскія 
імёны, і прыйшлі з Нарвегіі, быў пакладзены працяг беларуска-скандынаўскіх сувязяў. Акрамя вікінгаў з 
Нарвегіі, на тэрыторыі Беларусі пакінулі свой гістарычны след шведскія вікінгі, і асабліва, у Полацк, пры 
Рагвалодавых нашчадках, здзяйснялі візіт вікінгі з Ісландыі.  

У адрозненне ад Захаду, які ў час вікінгаў вылучаўся выключна хрысціянствам, з якім вікінгі 
заўсёды былі ў канфлікце, калі здзяйснялі набегі на каралеўствы Англіі, Франкіі, і г.д., ва Ўсходзе вікінгі 
знайшлі агульнае паразуменне з славянамі. А менавіта, падабенства і функцыі язычніцкіх багоў, у якіх яны 
верылі.   

Хрысціянізацыя не падарвала культурныя стасункі скандынаваў з беларусамі. І нават прыняўшы 
афіцыйна хрышчэнне, беларускі і скандынаўскія народы захавалі павагу да язычніцтва. 

Мэтай даследавання з’яўляецца разуменне ўзаемасувязяў беларускай і скандынаўскай культуры ў 
параўнальнай міфалогіі, у міфалагічнай свядомасці і агульнай гісторыі беларусаў і скандынаваў.    

 Задачы: 
 Паказаць гісторыка-культурную спадчыну, якую пасля сябе пакінулі вікінгі на тэрыторыі Беларусі; 
 Раскрыць сувязі Рагвалода і яго нашчадкаў са Скандынавіяй ; 




